
Iesu yn Llyfr Datguddiad
Iesu Grist fel llywydd y bydysawd neu’r cosmos.
(Datguddiad 4-19)
Ydyn ni’n sicr bod C.V. Iesu Grist yn dweud ei fod o’n gymwys (qualified) i fod yn llywydd y byd a’r bydysawd? Be’n union ydy ei gymwysterau?
Gwelwn ei fod o’n cael ei alw’n ‘y Llew o lwyth Jwda’,

Ond dyma un o’r arweinyddion ysbrydol yn dweud wrtho i, "Stopia wylo! Edrych! Mae'r Llew o lwyth Jwda, disgynnydd y Brenin Dafydd, wedi ennill y frwydr. Mae e'n gallu torri’r saith sêl ac agor y sgrôl." (Datguddiad 5:5)

Dyfyniad ydy hwn o Genesis 49 (8-10),

8 Jwda, bydd dy frodyr yn dy ganmol di. Byddi di'n cael y llaw uchaf ar dy elynion. 

Bydd teulu dy dad yn ymgrymu'n isel o dy flaen di. 9 Jwda, fy mab, rwyt ti fel llew ifanc 

wedi lladd dy brae ac yn sefyll uwch ei ben. Mae'n gorwedd i lawr eto fel llew, 

a does neb yn meiddio aflonyddu arno. 10 Fydd y deyrnwialen ddim yn gadael Jwda. 

Bydd ffon y llywodraethwr gan ei ddisgynyddion nes daw pobl i dalu teyrnged iddo. Bydd pobl y gwledydd yn ufuddhau iddo.

Un o lwythau Israel oedd Jwda, ac roedd y Brenin Dafydd a Iesu Grist yn ddisgynyddion              o lwyth Jwda. Roedd Dafydd yn frenin ar Israel, ond mae Iesu’n frenin ar yr holl fyd. 

Am be feddyli di wrth glywed y gair llew?  Gan amlaf dewrder, grym a nerth sy’n dod i’r meddwl, ac mae rhain i gyd yn ddisgrifiadau cywir o Iesu Grist.

Meddylia am ddewrder yr ymgnawdoliad (cnawd=flesh; ymgnawdoliad= dod i’r byd ‘in the flesh’, fel baban bach.) Gadawodd Iesu ogoniant a diogelwch y nefoedd a dod i’r byd fel dyn cyffredin. Sut fyddi di’n teimlo pan fyddi di allan o dy ‘comfort zone’ ? Dw i ddim yn hoffi bod allan o fy ‘comfort zone’ – mae’n sialens, mae’n her...o diar! Lluosa hynna filoedd neu filiynau o weithiau, a dyna faint o ddewrder ddangosodd Iesu wrth adael y nefoedd a dod i’r byd. 

Meddylia am ei rym – yn gwrthsefyll Satan, y diafol; nid plygu’n ôl, a rhoi i mewn fel Adda.
Llwyddodd i wrthsefyll Satan yn llwyddiannus a chymryd cyfrifoldeb dros bechodau ei bobl.

Hefyd, ganddo fe mae’r grym i deyrnasu yn gyfiawn a heddychlon. Does neb arall wedi dod yn agos at lwyddo i wneud hynny. Mae yna sawl un wedi bod eisiau meddiannu’r byd a rheoli pawb a phopeth – ond tase ti ar y panel cyfweld yn penderfynu pa un ohonyn nhw fyddai’n cael y swydd neu’r gwaith – fyddai eu CVs nhw ddim yn dod yn agos at un Iesu.

